
REPUBLIKA E SHQIPËRISË

KOMISIONI QENDROR I ZGJEDHJEVE

___________________________________________________________

RREGULLORE
PËR

PËRBËRJEN, MËNYRËN E NGRITJES DHE TË FUNKSIONIMIT SI DHE PROCEDURAT QË NDJEK BORDI I MONITORIMIT TË MEDIAS
Në mbështetje të nenit 21 pika 1, nenit 77, 80, 81, 83, 84, dhe 85 të ligjit nr.10019, datë 29.12.2008 “Kodi Zgjedhor i Republikës së Shqipërisë”, Komisioni Qendror i Zgjedhjeve miraton këtë
RREGULLORE
DISPOZITA TË PËRGJITHSHME

Neni 1

Kjo rregullore përcakton përbërjen, mënyrën e ngritjes dhe të funksionimit si dhe procedurat që ndjek Bordi i Monitorimit të Medias (BMM), në realizimin e qëllimit të tij.

Neni 2

1. BMM monitoron zbatimin e dispozitave të “Kodit Zgjedhor të Republikës së Shqipërisë”, për fushatën zgjedhore në radion dhe televizionin publik dhe ato private.

2. BMM e ushtron veprimtarinë e tij në të gjithë territorin zgjedhor.

Neni 3

Veprimtaria e BMM-së zhvillohet në bazë të parimit të pavarësisë, profesionalizmit, paanësisë dhe të transparencës, për zgjedhje të lira dhe të barabarta.

STRUKTURA E BMM
Neni 4
1. BMM përbëhet nga 7 anëtarë. Secili nga anëtarët e KQZ-së propozon, jo më vonë se 15 ditë para fillimit të periudhës së fushatës zgjedhore, një anëtar të BMM-së.

2. BMM-ja ngrihet jo më vonë se 10 ditë para fillimit të periudhës së fushtës zgjedhore me vendim të KQZ-së.
Neni 5
Anëtarët e BMM-së duhet të plotësojnë këto kritere:

a) Të jenë me arsim të lartë;
b) Të kenë përvojë pune, si gazetarë, jo më pak se tre vjet në median vizive ose atë të shkruar apo të jenë analistë ose studiues të mediave;
c) Të mos jenë dënuar për kryerjen e një krimi me vendim gjyqësor të formës së prerë;
d) Të mos kenë qënë anëtar të forumeve drejtuese të partive politike ne 3 vitet e fundit.
Neni 6
1. Në mbledhjen e tij të parë BMM zgjedh njërin prej anëtarëve Kryetar.
2. Kryetari i BMM-së zgjidhet me votim të fshehtë sipas procedurës së mëposhtme: 

a) Në fletët votimit, të cilat përmbajnë titullin “Fletë votimi për zgjedhjen e Kryetarit të BMM-së”, shënohen emrat e anëtarëve të BMM-së;

b) Votimi kryhet brenda dhomës së fshehtë, ku me radhë, secili nga anëtarët vendos një shenjë të dukshme përbri emrit të anëtarit që ai dëshiron të zgjidhet Kryetar;

c) Fleta e votimit hidhet e palosur në kutinë e votimit;
d) Pasi kanë votuar të gjithë anëtarët, anëtari më i madh në moshë, hap kutinë e votimit dhe numëron votat;

e) Kryetar, zgjidhet anëtari që ka marrë shumicën e votave të të gjithë anëtarëve të BMM-së;
f) Në rast se asnjëri prej anëtarëve nuk arrin të marrë shumicën e votave të të gjithë anëtarëve, organizohet raundi i dytë i votimit ku kandidojnë vetëm 2 anëtarët që kanë marrë më shumë vota në raundin e parë; 
g) Anëtari i BMM-së që merr më shumë vota në raundin e dytë të votimit zgjidhet Kryetar.

3. Një kopje e vendimit për zgjedhjen e kryetarit të BMM i dërgohet menjëherë KQZ-së.
Neni 7

1. Mbledhja e BMM-së si dhe puna për përpilimin e raportit të monitorimit drejtohen nga Kryetari i BMM-së. 
2. Në mungesë të Kryetarit detyrimet përkatëse të tij kryhen nga anëtari që ka marrë më shumë vota sipas pikës 2 të nenit 6 të kësaj rregulloreje.
Neni 8
1. Raporti i përditshëm i monitorimit depozitohet pranë KQZ-së jo më vonë se ora 1200 e ditës pasardhëse. Raporti depozitohet në dy kopje, i printuar dhe në format elektronik.
2. Një kopje e raportit publikohet në faqen e KQZ-së në internet. Subjektet zgjedhore kanë të drejtë të marrin kopje të këtij raporti pranë KQZ-së.
Neni 9
Përmbajtja e raportit të BMM

1. Raporti i BMM-së duhet të përmbajë:

a) operatorët radio-televizivë që janë monitoruar;

b) kohën e monitorimit për çdo operator;

c) tabelën sipas modelit të përcaktuar ne lidhjen nr 1 bashkëlidhur kësaj rregulloreje.
2. Raporti i BMM, përveç elementeve të përcaktuar në pikën 1 të këtij neni, përmban edhe pjesën hyrëse në të cilën shënohet, data kur është zhvilluar mbledhja për shqyrtimin dhe miratimin e raportit, si dhe anëtarët pjesëmarrës në mbledhje.
3. Për monitorimin e televizioneve private kombëtare dhe satelitore, BMM raporton edhe për respektimin e vënies në dispozicion të kohës falas për reklama, subjekteve zgjedhore,  sipas përcaktimeve të nenit 84, pika 5 të Kodit Zgjedhor.  
4. Propozimet për masat administrative përbëjnë një pjesë të veçantё të raportit të BMM-së. Propozimet shoqërohen me emrat e anëtarëve të bordit që e mbështesin propozimin.
Neni 10
Programet që monitorohen ndahen sipas kategorive të mëposhtme:

a) edicione informative;
b) spote/reklama;
c) debate zgjedhore.
Detyrat e BMM-së
Neni 11
1. BMM bën monitorimin e zbatimit të dispozitave të Kodit Zgjedhor për fushatën zgjedhore në radion dhe televizionin publik dhe në radiot dhe televizionet private.
2. BMM përgatit kalendarin e monitorimit dhe në bazë të marrëveshjes ndermjet KQZ-së dhe KKRT-së merr masat e nevojshme për sigurimin e ambienteve dhe të bazës materiale të nevojshme që do të përdorë për kryerjen e monitorimit.

3. BMM paraprakisht i paraqet KQZ-së hartën e mbulimit me sinjal televiziv për të gjitha radiot dhe televizionet.

4. BMM i propozon KQZ-së, numrin e teknikëve dhe specialistëve që do të asistojnë në punën e tij.

5. Për transmetuesit vendorë, që nuk mbulohen nga mjetet monitoruese të KKRT-së, BMM cakton monitorues vendorë.
6. Monitoruesit vendorë raportojnë përpara KZAZ-së ku janë vendosur. Kopja e raportit, së bashku me mendimin e KZAZ-së i dërgohet menjëherë BMM-së dhe bëhet pjesë e raportit ditor për KQZ-në.

Neni 12

1. BMM miraton raportin ditor me vendim. Raporti firmoset prej të gjithë anëtarëve të BMM-së.

2. Vendimi shoqërohet me mendimin e pakicës sipas rastit.
3. Raporti shoqërohet, sipas rastit, me propozimet për masa administrative. Propozimin për marrjen e masave administrative ka të drejtë ta bëjë BMM kolegjialisht ose secili nga anëtarët e tij.
Paraqitja e raportit të BMM-së në KQZ

Neni 13
1. KQZ-ja shqyrton Raportet e BMM-së jo më pak se një herë në javë, gjatë gjithë periudhës së fushatës zgjedhore
2. Subjektet zgjedhorë që kanë ankesa, për periudhën që përfshin raporti që shqyrtohet, duhet t’i depozitojnë ato në KQZ përpara fillimit të mbledhjes së rradhës. 
Neni 14

1. Mbledhja e KQZ-së  për shqyrtimin e raportit të BMM-së fillon me paraqitjen e përmbledhur të raportit nga Kryetari i BMM-së. 

2. Anëtari apo anëtarët në pakicë paraqesin mendimin e tyre.

3. Pas kësaj, subjektet zgjedhore prezantojnë ankimet që kanë depozituar para fillimit të mbledhjes.
4. KQZ merr vendim lidhur me raportet e BMM-së sa herë që propozohet marrja e masave administrative 
  Dispozita të fundit
Neni 15
BMM e zhvillon aktivitetin e monitorimit në ambientet dhe me mjetet e siguruara prej KKRT-së, në bazë të marrëveshjes që kjo e fundit ka nënshkruar me KQZ-në.

Neni 16

Kjo rregullore hyn në fuqi menjëherë.
Arben RISTANI -

         Kryetar
Deshira SUBASHI-

Zv/kryetar


Artan LAZAJ-


Anëtar

Hysen OSMANAJ-

         Anëtar

Klement ZGURI-

         Anëtar

Pandeli VARFI-

         Anëtar
Vera SHTJEFNI-
                   Anëtar

